
Euskararen hitz eta zenbakiak 

'euskararen maiztasun hiztegia'. UZEIk plazaratu berri duen hiztegiak, hitzak eta kopuruak elkartuz, XX. mendean euskaraz zer, zenbat, noiz, non eta nola erabili den erakusten du 

agurtzane solaberrieta - DONOSTIA 

Euskaraz zer, zenbat, noiz, non eta nola erabili da XX. mendean? Galdera horien erantzunak eskaintzen ditu UZEI Terminologia eta Lexikografia Zentroak plazaratu berri duen Euskararen Maiztasun Hiztegiak. Hiztegi horrek, XX. mendeko euskararen erabileran oinarrituta, mende oso bateko lexikoaren balio kuantitatiboa ezagutzeko aukera ematen du. 

XX. mendeko euskararen corpus estatistikoan oinarritutako hiztegia da. Hiztegiaren egileetako bat da Mirian Urkia, UZEIko langilea. Urkiak azaldu duenez, XX. mendeko euskararen corpusean ia bost milioi hitz dauden arren, hiztegi honek 3.704.135 sarrera ditu, corpusean jasota dauden izen propioak, aditz laguntzaileak, atzizkiak eta abar kendu dituztelako. Sarrera bakoitzak bi informazio eskaintzen ditu: lema eta aldaera. Lemak (hiztegi sarrerak) estandarrak dira, hau da, Euskaltzaindiak arautu edo hobetsi bezala daude jasota (adibidez iritzi); eta, aldaerak formaren benetako erabilera jasotzen duen sarrera da (adibidez, eritzi). Beraz, iritzi hitza zenbat alditan erabili den jakin nahi bada, hitz horren aldaera guztiak ere zenbatuko ditu. Forma baten erabilera garaiaren, euskalkiaren eta generoaren edo testu motaren (administrazio idazkiak, aldizkariak, egunkariak, haur eta gazte literatura, poesia, liturgia...) arabera ikusteko aukera ematen du. Lau garai bereiztu dituzte: 1900-1939 (mende hasieratik gerra artekoa); 1940-1968 (gerraostean abiatu eta euskara batuaren sorrera artekoa); 1969-1990 (euskara batuak ekarritako aldaketarekin hasi eta Euskaltzaindiaren gomendioak eta arauak artekoa) eta 1991-1999 (araugintza berriaren ondokoa). Hala, banaketa hori baliatuta, garai, euskalki edo genero zehatz bateko datuak eskura daitezke. Datuotatik abiatuz ere, kopuru absolutuak eta erlatiboak eskainiko ditu hiztegiak. Adibidez, iritzi lema zenbat alditan erabili den jakin nahi badugu, 1991-1999 urteetara mugatua, hau da eskuratuko duguna: bilaketa eremu horretako corpusa 1.457.045 lematakoa da (corpus osoan 3.704.135 lema daude). Beraz, eginiko murriztapen horren arabera, iritzi 1.003 alditan erabili dela ikusiko dugu (iritziren aldaera guztiak kontabilizatu ditu) eta ehunekoak honako hauek dira: aukeratu dugun eremuarekiko maiztasun erlatiboa %0,06 eta corpus osoarekiko maiztasun absolutua %0,02. Lema baten gainean saguaren botoi laguntzailea sakatuz, maiztasun absolutuen zein erlatiboen taulak bistaratuko dira, baita lema horren aldaerak ere, hots, lema hori nola erabili izan den. Adibidearekin jarraituz, iritzi lemaren aldaera hauek jaso dira 1991-1999 azpicorpusean: ereitsi (1); eretxi (5); eritsi (1); eritxi (22); eritzi (110); erizi (3); iritxi (2) eta iritzi (859). Mirian Urkiaren esanetan, datu horiek ikusita, datu bat ondoriozta daiteke: «Erabilera ezberdin guztien artean, Euskaltzaindiak forma estandarrena aukeratu duela. Adibidean ikusi den bezala, eritzi forma memento batean asko erabili zela ikusten da». 
Maizen erabili diren formak Euskararen Maiztasun Hiztegiak XX. mendean euskaraz maizen erabili diren formak ezagutzeko aukera ematen du ere. Esate baterako, honakoak izan dira 10 hitz erabilienak: eta, izan, ez, hau, egin, bera, egon, hori, ukan eta ere. Beraz, corpuseko unibertsoko euskal hitz erabiliena eta dela esan daiteke, totalaren %5,1 hartuz. 

Mirian Urkiaren esanetan, euskararen hitz erabilienak ezagutzea garrantzitsua da, adibidez, hizkuntza ikasten ari direnentzat, oinarrizko hiztegiarekin komunikatzeko bidea errazten delako. «Nik kalkulu batzuk egin nituen eta ikusi nuen 250 lema erabilienak corpus osoaren erdiak direla. Horrek esan nahi du 250 hitzekin nahiko ondo molda daitekeela pertsona bat euskaraz hitz egiteko. Corpusaren erdia behin, bitan edo hirutan bakarrik erabili da». Euskara ikasteko sistema egokia izan daitekeela dio: «Beste hizkuntzetan ere egiten da. Jende askok ingelesa ikasi behar badu, 100 hitz ikasten ditu eta horiekin gutxi-asko ingelesez komunikatzeko gai da». Zenbaki horiek ikusita, horixe da Mirian Urkia gehien harritu duena: «Euskaldunak forma gutxirekin komunikatzen gara». Urkiaren esanetan, euskarak dituen ezaugarriak ikusteko aukera ematen du hitz erabilienen zerrendek. Urkiak bitxikeria bat kontatu du: «Real Academia Española de la Lenguako akademiko batek gure corpuseko datuak eskatu zizkidan. Espainoleko corpusekoarekin alderatu zituen: lehenengo 20 formen artean dago gu ; espainolez lehenengo hamarren artean, aldiz, yo dago. Gurean, ni auskalo ze posiziotan datorren. Azaldu genion guka hitz egiteko ohitura dugula euskaldunok». 
